Bosna i Hercegovina     
                            Босна и Херцеговина
	[image: image1.wmf] 




Sud Bosne i Hercegovine

Суд Босне и Хецеговине

Broj: S1 3 Iž 049521 24 Iž                                                                
Sarajevo, 07.10.2024. godine



 
Sud Bosne i Hercegovine u Sarajevu, u vijeću apelacionog odijeljenja sastavljenom od sudija Dinke Bešlagić-Čovrk kao predsjednice vijeća, Vesne Trifunović i Hilme Vučinića kao članova vijeća, odlučujući o žalbi političkog subjekta Srpska demokratska stranka sa sjedištem u Banja Luci ul. Nikole Tesle br.16 koju zastupa predsjednik stranke dr. Milan Miličević, izjavljenoj protiv odluke Centralne izborne komisije Bosne i Hercegovine broj: 05-01-07-5-25/24 od 30.09.2024. godine, na nejavnoj sjednici, održanoj dana, 07.10.2024. godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu,  donesene u ponovnom postupku, odbijena je žalba političkog subjekta Srpske demokratske stranke izjavljena na Rješenje Opštinske izborne komisije Teslić broj 03-171/24 od 15.08.2024. godine kojim je odbijene njihov prigovor.

Protiv ove odluke rješenja žalbu je blagovremeno podnio politički subjekt Srpska demokratska stranka zbog povrede postupka, pogrešno i nepotpuno utvrđenog činjeničnog stanja, te pogrešne primjene materijalnog prava. Ističu da pobijanom odlukom nije odgovoreno na sve navode žalbe i da nije postupljeno po pravnom shvatanju iz rješenja Suda Bosne i Hercegovine broj S 1 3 Iž 049329 24 Iž koji upravo potencira objavljivanje liste samo jedne političke stranke i to na društvenoj mreži njihovog kandidata. Smatraju ovu činjenicu kao namjeru da se javnost upozna sa kandidatima jedne političke stranke što je klasičan primjer izborne kampanje i upućuju na zaključak suda da se uz ocjenu načina objavljivanja i sadržaja objave cijene i druge okolnosti koej zbog načina ili primjenjenih mnetoda postupanja mogu dati karakter izborne kampanje. Objava je izvršena u vrijem prije zvaničnog početka izborne kampanje  i ovu činjenicu ne može promijeniti ni odgovor CIK-a na upit političkog subjekta Savez nezavisnih socijaldemorata-Milorada Dodik, koji sadrži neobavezujuće tumačene zakona. Ovo tumačenje nije učinjeno dostupnim svim političkim subjektima čime su stavljeni u neravnopravan položaj. Žalitelj ukazuje da ne čini spornim ovlaštenja CIK-a za ovjeravanje kandidatskih lista ukom smislu je pobijana odluka nepotrebno obrazlagana. Žalba smatra da je suština izborne kampanje u slislu člana 1.1a stav 1 tačka 7 i  8 Izbornog zakona upravo u upoznavanju kandidata jedne političke partije  i to na identičan način na koji će koji će biti i na glasačkim listićima na dan održavanja izbora. Predlažu da se žalba uvaži jer je pobijana odluka nerazumljiva, suprotina pravni stavu iz ranije donesena odluke, te predlažu da se poništi u cjelosti i da sud predloži mjere koje se trebaju preduzeti da s eotkolne nepravilnosti kojima je povrijeđeno izborno pravo.
U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu jer je pobijana odluka donesena na pravilan i potpun način na osnovu utvrđenja da objava na društvenoj mreži samo ovjerene kandidatske liste, nema karakter izboren kampanje.
Žalba nije osnovana.

Prema stanju u spisu proizilazi da je žalilac dana 13.08.2024. godine podnio Opštinskoj izbornoj komisiji Teslić prigovor u kome je navedeno da je počinjena povreda člana 7.1 Izbornog zakona BiH na način da je na Facebook profilu Siniša Gavrić objavlejn tekst o ovjeri kandidatske liste Savez nezavisnih socijaldemokrata SNSD-Milorad Dodik za Lokalne izbore 2024. godine 

Opštinska izborna komisija Teslić rješenjem broj 03-171/24 od 15.08.2024. godine odbila je prigovor na osnovu utvrđenja da objava na društvenoj mreži predstavlja prenošenje već objavljene javne informacije koja je dostupna javnosti.

Protiv navedene odluke žalbu je izjavila Srpska demokratska stranka kao podnosilac prijave, a koja žalba je odbijena odlukom Centralne izborne komisije BiH broj 05-1-07-5-25/24 od 06.09.2024. godine i koja odluka je poništena rješenjem Suda BiH broj S 1 3 Iž 049329 24 Iž od 11.06.2024. godine, a predmet je vraćen na ponovni postupka.

U ponovnom postupku Centralna izborna komisija BiH donijela je pobijanu odluku kojom je odbila izjavljenu žalbu utvrdivši da je Opštinska izborna komisija Teslić pravilno odbila izjavljeni prigovor budući da objava koja je predmet prigovora ne predstavlja izbornu kampanju. Obrazloženje pobijane odluke sadrži jasne i argumentovane razloge odlučivanja koji daje odgovore na sve navode žalioca, te u ponovnom odlučivanju raspravlja upravo sporna pitanja na koja je ukazano u sudskoj odluci koja je naložila ponovno provođenje postupka. 
Pobijana odluka cijenila je odredbu člana 1.1 a stav 1 tačka 8  Izbornog zakona (Sl. glasnik BiH br.  23/01-24/24) koja propisuje da preuranjena kampanja predstavlja svaki oblik radnji iz kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje. Tačka 7 citiranog člana propisuje da period izborne kampanje počinje 30 dana prije otvaranja biračkih mjesta i završava 24 sata prije otvaranja biračkih mjesta, tokom kojeg perioda subjekti na zakonom utvrđen način upoznaju birače sa i javnost sa programima i kandidatima za predstojeće izbore. 
Osim zakonskih odredbi koje definišu preuranjenu kampanju sa aspekta vremena i načina preduzetih radnji, pobijana odluka je cijenila i odredbu člana 7.1 Izbornog zakona koja definiše zabrane u izbornoj kampanji. Citirana odredaba propisuje da je u periodu preuranjene izborne kampanje zabranjeno vođenje izborne kampanje u elektronskim, online i štampanim medijima i putem društvenih mreža ili bilo kojeg oblika javnog oglašavanja kampanje i da se ova zabrana ne odnosi na organizovanje zvaničnih sklupova organa i događaja političkih subjekta u svrhu koja nije kampanja. 

U pobijanoj odluci raspravljeno je i pitanje karaktera upoznavanja javnosti sa kandidatima i zaključeno da se javnost upoznaje sa kandidatima ukoliko su oni  predstavljeni biografijom, navođenjem uspjeha pojedinih kandidata, uz isticanje slogana za izbore i loga političke partije. Nadalje, cijenjeno je da se prijava odnosi na objavu koja je uslijedila nakon što je Centralna izborna komisija ovjerila kandidatske liste svih političkih partija, pa i političke partije kojoj pripada kandidat koji je na svom profilu prenio ovjernu listu političkog subjekta Savez nezavisnih socijaldemokrata SNSD-Milorad Dodik za načelnika opštine i odbornike u Skupštini opštini Teslić. Zaključeno je da objava nije sadržavala slogan i obilježje političkog subjekta i da samo objavljivanjem imena i redosljeda kandidata ne predstavlja kršenje člana 7.1 Izbornog zakona BiH
Time je pobijana odluka, a suprotno navodima žalbe, postupila po uputstvu iz sudske odluke koja je naložila ponovno provođenje postupka radi ocijene načina objavljivanja, sadržaja  objave i svih okolnosti koje zbog načina ili primjenjenih metoda postupanja mogu dati karakter izborne kampanje. 
Naime, prilikom odlučivanja o pravilnosti i zakonitosti odluke Opštinske izborne komisije Teslić, CiK je cijenio da je objava izvršena na društvenoj mreži, prije početka izborne kampanje, od strane kandidata političkog subjekta, te da je pravilno  zaključeno da objava nema karakter izborne kampanje. Zaključak se zasniva na činjenici da je predmet objave bila lista kandidata političkog subjekta Savez nezavisnih socijaldemokrata SNSD-Milorad Dodik koju je CiK predhodno objavio nakon potvrđivanja. Okolnost da se radi o informaciji koja je dostupna javnosti prije predmetne objave, te zostanak loga, oznake političkog subjekta i bilo kakve političke poruke ili informacije o kandidatima sa objavljene liste su razlozi na kojima je odluka izvela zaključak da objava nema karakter izborne kampanje.

Apelaciono vijeće prihvata razloge Centralne izborne komisije BiH da u konkrentom slučaju objava nema karakter izborne kampanje jer sadrži informaciju koja je predhodno učinjena dostupnom javnosti od strane CiK-a, koji je objavljuje po službenoj dužnosti. Karakter upoznavanja sa kandidataima imala bi objava izvršena prije potvrđivanja kandidatske liste data od političkog subjekta identifikovanog imenom, logom, sloganom, političkim programom i porukom, ili ukoliko na ovakav način objavu izvrši kandidat političkog subjekta. Prenošenje informacije o potvrđenoj kandidatskoj listi i sadržaj te liste nakon njenog potvrđivanja i objavljivanja ne predstavlja upoznavanje sa kandidatima jer je ovaj podatak već učinjen dostupnim javnosti.
U pobijanoj odluci Centralna izborna komisija BiH zauzela je stav da prenošenje informacije o potvrđenoj kandidatskoj listi spada u redovne aktivnosti političkih subjekta koje obavještavanje javnosti im nije zabranjeno ukoliko ne sadrži predizborne poruke, slogane, politička obilježja i upoznavanje javnosti sa programom i biografijom kandidata. U tom slučaju politički subjekt je ovlašten da prenosi samo informacije o svojim aktivnostima, a ne i aktivnostima drugih političkih subjekata , niti da prenosi informaciju o potvrđenim kandidatskim listama drugih političkih subjekta. Stoga činjenica da predmetna objava sadrži informaciju o potvrđivanju kandidatske liste samo jedne političke stranke ne predstavlja poseban osnov za utvrđenje nedozvoljenog ponašanja. Odlučujući u ponovnom postupku CiK je dao dodatne argumente koji isključuju bilo kakvu arbitrarnost primjenjenih propisa u odnosu na utvrđenja na kojima je odluka zasnovana.

Definisanje preuranjene izborne kampanje donošenjem Izmjena i dopuna Izbornog zakona 2024. godine  predstavlja novinu u zakonodavstvu koje će zahtjevati od učesnika u izbornom procesu disciplinovanje ponašanja, ali i uspostavljanje prakse kako u postupku pred CIKom tako i u sudskom postupku. Tumačenje relevantnih zakonskih odredbi koje je CIK dao na zahtjev političkog subjekta SNSD-Milorad Dodik, svakako da nije obavezujuće i podložno je sudskom preispitivanju, ali je i način koji omogućava političkim subjektima da sprijeće moguće postupanje protivno zakonu. 
Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredbe člana  81 stav 1 Zakona o upravnim sporovima Bosne i Hercegovine (Službeni glasnik BiH, broj  19/02 -74/10), valjalo odbiti.
                                                                                     PREDSJEDNICA VIJEĆA

                                                                                                S U D I J A

                                                                                        Dinka Bešlagić-Čovrk
Sud Bosne i Hercegovine, Sarajevo, ul. Kraljice Jelene br. 88

Telefon: ++ 387 33 707 100, 707 596, 707 597; Fax: ++ 387 33 707 321

